
Karimova Vasila Mamanosirovna – psixologiya 
fanlari doktori, professor, Nizomiy nomidagi 
Toshkent davlat pedagogika universiteti; 

Hayitov Oybek Eshboyevich – Jismoniy tarbiya va 
sport bo‘yicha mutaxassislarni qayta tayyorlash va 
malakasini oshirish instituti, psixologiya fanlari 
doktori, professor 

Umarova Navbahor Shokirovna– psixologiya fanlari 
doktori, dotsent, Nizomiy nomidagi Toshkent davlat 
pedagogika universiteti, Amaliy psixologiyasi 

arxitektura qurilish instituti; 

Bo‘tayev Usmonjon Xayrullayevich –siyosiy fanlar 
doktori, dotsent, O‘zbekiston milliy universiteti 
kafedra mudiri. 

 

ОАK Ro‘yxati 

Mazkur jurnal Vazirlar Mahkamasi huzuridagi Oliy attestatsiya komissiyasi Rayosatining 2022-yil  
30-noyabrdagi 327/5-son qarori bilan tarix, iqtisodiyot, falsafa, filologiya, yuridik va pedagogika fanlari 
bo‘yicha ilmiy darajalar yuzasidan dissertatsiyalar asosiy natijalarini chop etish tavsiya etilgan ilmiy 
nashrlar ro‘yxatiga kiritilgan. 

 

“Ijtimoiy-gumanitar fanlarning dolzarb 

muammolari” elektron jurnali 2020-yil  

6-avgust kuni 1368-sonli guvohnoma bilan 

davlat ro‘yxatiga olingan. 

Muassis: “SCIENCEPROBLEMS TEAM” 

mas’uliyati cheklangan jamiyati 

 

Tahririyat manzili: 

100070. Toshkent shahri, Yakkasaroy 

tumani, Kichik Beshyog‘och ko‘chasi, 

70/10-uy. Elektron manzil: 

scienceproblems.uz@gmail.com 

Bog‘lanish uchun telefon: 

(99) 602-09-84 (telegram). 

mailto:scienceproblems.uz@gmail.com

Abstract. This article is dedicated to studying the significance of the Avesta not only in the history of Central Asia 
but also in world culture and history. According to sources, the ideas expressed in the Avesta were so feared by 
the invaders of that time that they destroyed much of it, preserving only the information related to medicine and 
geography. The article also discusses efforts to restore the Avesta and presents views regarding the personality of 
Zoroaster. It explores the question of the core essence of the teachings and philosophy created by Zoroaster. The 
article also thoroughly highlights Zoroaster’s views on the glorification of labor as presented in the Avesta. 

ZARDUSHTIYLIK DININING VUJUDGA KELISHI VA UNDA MADANIYAT VA 
SANʼAT FALSAFASI 

Shokirov Toxirjon Nurmamatovich 
Fargʻona davlat universiteti musiqa taʼlimi  
va madaniyat kafedrasi katta oʻqituvchisi 

Maxmudov Shoxrux Oʻtkirbek oʻgʻli 
Fargʻona davlat universiteti musiqa taʼlimi  
va madaniyat kafedrasi oʻqituvchisi 

Annotatsiya. Ushbu maqola Avestoning birgina Oʻrta Osiyo tarixida emas balki dunyo madaniyati va tarixida 
tutgan oʻrni, xamda uning ahamiyatini oʻrganishga qaratilgan. Manbalarda keltirilishicha Avestoda taʼkidlangan 
gʻoyalardan oʻsha davr istilochilari juda choʻchiganligi xamda tibbiyot va geografiyaga oid maʼlumotlarnigina olib 
qolib qolganini yoʻq qilganligi haqidagi fikrlar bayon etiladi. Avestoni qayta tiklashga boʻlgan izlanishlar, Zardusht 
shaxsiga oid fikrlar keltirib oʻtilgan. Maqolada Zardusht yaratgan taʼlimot va falsafaning tub mohiyati nimadan 
iborat boʻlgan degan savolga javob axtarib koʻrilgan. Avestoda mehnat ulugʻlanishi haqida Zardushtning fikrlari 
ham maqolada batafsil yoritilgan. 

Kalit soʻzlar: tarix, taʼlimot, gʻoya, mehnat, madaniyat, turmush tarzi, Zardusht, xalq ogʻzaki ijodi, asar, musiqa. 

DOI: https://doi.org/10.47390/SPR1342V5SI5Y2025N20  

Kirish. "Avesto" nafaqat Oʻrta Osiyo, balki butun dunyo madaniyati tarixida muhim 

ahamiyatga ega asardir. Undan so‘z borganda, albatta, Zardusht va uning yaratgan taʼlimoti esga 

olinadi. Garchi Zardushtdan avval ham Avesto taʼlimoti mavjud bo‘lgan boʻlsa-da, aynan uning 

saʼy-harakatlari bilan bu taʼlimot kuchli va mukammal tizimga aylangan. 

“Avesto” Zardusht nomi bilan bogʻlansa-da, bu asar faqatgina bir davrda yaratilmaganini 

alohida ta’kidlash lozim. “Avesto” bir necha asrlar davomida shakllanib, bugungi yaxlit holatga 

kelgan. Bu jarayon butun insoniyat madaniyati tarixida sinovlardan oʻtgan katta tajribaning 

natijasi bo‘lib, “Avesto” ana shu jarayonning dastlabki namunalaridan biridir. Sharqiy 

sivilizatsiyada bu kabi hodisalar koʻp uchraydi — qadimgi Xitoydagi falsafiy asarlar yoki Bibliya 

ham xuddi shunday uzoq yillar davomida shakllangan. Bu holat “Avesto”ning asrlar davomida 

mashhur va qadrlangan asar boʻlib kelganini yana bir bor tasdiqlaydi. 

Adabiyotlar tahlili va metodologiya. “Avesto”ning keng tarqalganligi va mashhurligi 

Beruniyning “O‘tmish asrlardan qolgan yodgorliklar” (XI asr) hamda Tabariyning “Tarixi 

Tabariy” (X asr) kabi tarixiy manbalarda ham qayd etilgan. Beruniyning maʼlumotiga koʻra, 

“Avesto” qoʻlyozmasi o‘n ikki mingta mol terisiga oltin harflar bilan bitilgan. Iskandar 

(Aleksandr Makedonskiy) Eronga hujum qilgach, bu bebaho qoʻlyozmaning Eron podsholari 

xazinasida saqlangan eng qimmatli nusxalarini qoʻlga kiritgan. U asarning tibbiyot va 

astronomiyaga oid bo‘limlarini xattotlarga ko‘chirtirib, qolgan qismini katta gulxanda yoqib 

yuborgan. So‘ngra ko‘chirilgan qismlar yunon tiliga tarjima qilingan. 

Sosoniylar sulolasining birinchi podshosi Ardasher Bobak “Avesto”ni tiklash vazifasini 

donishmand Xirbadan zimmasiga yuklaydi. Xirbadan bir guruh zardushtiy olimlar bilan birga 

asarni qayta yozib, uni tartibga keltiradi. Shopur II hukmronligi davrida esa Ozarbod Mexrosin 

“Avesto”ning tarqoq bo‘limlarini to‘plab, undagi ko‘plab nomlar va atamalarga izohlar beradi 

hamda “Zand Avesto” deb nomlangan asarni yaratadi. “Zand Avesto”ni “Avesto”ning sharhi 

sifatida qarash mumkin.  

“Avesto”ning eng qadimgi qatlami — Gohlar (yoki g‘arbiy adabiyotlarda “gatlar”) — 

Zardushtning o‘zi tomonidan yozilgan deb hisoblanadi. Gohlar – diniy qasida va munojotlar 

bo‘lib, asarning qadimiy qatlamidir. Bu qatlamga asoslanib aytish mumkinki, zardushtiylik 

urug‘chilik jamiyati davrida, ya’ni jamiyatda hukmron tabaqa shakllana boshlagan bosqichda 

paydo bo‘lgan. Keyingi ijtimoiy taraqqiyot bosqichlarida esa bu taʼlimot yanada rivoj topgan. 

Ayniqsa, milodiy III–VI asrlarda hukm surgan Sosoniylar davrida Zardusht taʼlimoti yangicha 

shaklga ega bo‘lgan. Shunga qaramay, taʼlimotning asl mohiyati saqlanib qolgan va 

takomillashgan. 

Shuningdek, “Avesto”ning eng qadimgi qismi — Gohlar va Yashtlar — notiqlik 

sanʼatining dastlabki bosqichida vujudga kelganini ham alohida taʼkidlash lozim. Notiqlik 

sanʼati ayniqsa g‘oyaviy qarama-qarshiliklar natijasida rivojlangan. Shu nuqtai nazardan 

qaraganda, Zardusht o‘z davridagi kohinlar va qadimgi diniy e’tiqodlarga qarshi chiqqan, aynan 

shu qarama-qarshilik asosida o‘z taʼlimotini yaratganini anglash mumkin. Zero, g‘oyaviy kurash 

— bu jamiyatdagi qarama-qarshi kuchlar o‘rtasidagi to‘qnashuv natijasida yuzaga keladigan 

jarayondir. 

Nazrulla Joʻraev “Avesto moʻjizasi” nomli kitobida “Avesto” dagi ijtimoiy adolatga 

yoʻgʻrilgan, gʻoyat insonparvar qarashlar nafaqat inson, balki butun borliq, tuproq, havo, suv, 

koinot, yulduzlar, hayvonlar, hasharotlar, parranda-yu darrandalar yaxlit olamining oʻzaro 

munosabatlari orqali inson maʼnaviy-axloqiy meʼyorlarini ilk bor ishlab chiqdi”[1]. 

Natija va muhokama. Zardusht shaxsi haqida turli xil qarashlar mavjud. Ayrim Yevropa 

olimlarining fikriga ko‘ra, u yashagan davrda taʼqib va bosimlarga duch kelgan. Shunga 

qaramay, Zardusht buyuk payg‘ambar va insoniyat najotkori sifatida tan olingan. Miloddan 

avvalgi VII–VI asrlarda yuzaga kelgan siyosiy vaziyatda uning faol roli aynan shu maqomda 

baholanishiga asos bo‘lgan. O‘sha davrda kohinlar xalqga tegishli yaylovlarni tortib olib, 

ommaviy ibodat qilish uchun mo‘ljallangan joylarni buzib, o‘z hukmron siyosatini yuritganlar. 

Eski diniy e’tiqodlar ham aynan kohinlar va zodagonlar manfaatiga xizmat qilgan. Shu 

murakkab va zo‘ravon muhitda Zardusht oddiy xalq — oʻtroq chorvador qabilalar manfaatlarini 

himoya qilib, ularning vakili sifatida sahnaga chiqqan va payg‘ambar sifatida e’tirof etilgan. 

Sosoniylardan avvalgi V–VI asrlardan ham oldin hukm surgan Axmoniylar davriga oid 

matnlarda Zardushtning nomi bevosita tilga olinmasa-da, uning g‘oyalari, xususan, Xurmuzdni 

ulug‘lash g‘oyasi asosiy o‘rin egallaydi. Ko‘pchilik tarixiy manbalarga ko‘ra, Zardusht miloddan 

avvalgi XIII–VII asrlar oralig‘ida yashagan deb hisoblanadi. Ehtimol, u taʼqib va bosimlarga 

uchragani sababli ataylab tarixdan chetlashtirilgan bo‘lishi mumkin. Chunki yangicha fikr va 

g‘oyalar ko‘p hollarda qarshiliklarga uchrab, osonlik bilan tan olinmagan. 

Zardusht yaratgan taʼlimot va falsafa asosan ezgulik bilan yovuzlik, nur bilan zulmat kabi 

ruhiy kuchlar o‘rtasidagi kurash g‘oyasiga asoslangan edi. Zardushtiylik — jamiyatdagi 

muvozanatni buzuvchi nohaqliklarga qarshi yo‘naltirilgan taʼlimot bo‘lib, dastlab diniy emas, 

balki ijtimoiy-siyosiy qarashlar majmui sifatida shakllangan. Zardusht ezgilik va yovuzlikni 

nafaqat ijtimoiy muammo sifatida ilgari surgan, balki bu tushunchalarni axloqiy jihatdan 

olamning yaratilishi va tuzilishi bilan bog‘lagan. Vaqt o‘tishi bilan bu qarashlar ilohiy tus ola 

boshlagan. 

Zardusht taʼlimoti faqat vaqt sinovidan o‘tibgina qolmay, balki geografik jihatdan ham 

keng tarqaldi. Bu g‘oyalar bizning hududimizdan boshlab Midiya, Fors, Armaniston, Kichik 

Osiyo va Hindistonning Panjob viloyatigacha yoyildi. Har qanday diniy oqim maʼlum bir 

hududda madaniy va maʼnaviy yuksalishga sabab bo‘lganidek, zardushtiylik ham bu 

hududlarda madaniyat markazlarini vujudga keltirgan. 

Zardusht Hurmuzddan muhim qonun soʻrar ekan: “Yer yuzida eng yaxshi joy qayerda?” 

deydi. Hurmuzdning Zardushtga bergan javobi shu boʻldi: “Qayerda solih – Hurmuzdning 

muxlisi yerga yaxshi ishlov bersa, chorva tuyoqlarini koʻpaytirsa, yaxshi joy oʻsha yerdir”. 

Zotan, mehnatning bu turlari insonning farovon yashashi uchun kafolat. Ayni paytda 

Hurmuzdning bu javobidan agrotexnika qoidalarining ilk ildizlari toʻgʻrisida xabardor boʻlamiz. 

Darvoqe, Zardusht Hurmuzddan qonun soʻragan edi, Hurmuzd qonunning ijrosi sifatida 

mehnatni berdi. Garchi qonun tushunchasi bugungi kunda oʻz mazmuni va mohiyatini 

oʻzgartirgan boʻlsa-da, “Avesto” qonuni va hozirgi qonun tushunchalari oʻrtasida faoliyat 

jihatidan uygʻunlikni koʻramiz. 

Hamma davrda ham qonun inson manfaatlariga xizmat qilib, insoniyatni ezgulikka 

daʼvat qilishini, yovuzlikning har qanday koʻrinishiga zarba berishini xalqlar umid qilganini 

eʼtiborga olsak, Zardushtning savoliga Hurmuzdning bergan javobi ham oʻz davrida muhim 

qonun ekaniga amin boʻlamiz. 

Hurmuzdning quyidagi javobi bu fikrlarni yana bir bor tasdiqlaydi: “Kimki chap qoʻli va 

oʻng qoʻli bilan, oʻng qoʻli va chap qoʻli bilan yerga ishlov bersa, foyda keltiradi. Shunda yer 

solihga aytadi: “Ey inson! Sen menga chap qoʻling va oʻng qoʻling bilan, oʻng qoʻling va chap 

qoʻling bilan ishlov beryapsan. Darhaqiqat, men toliqmasdan tugʻaman. Har turli yegulikni, moʻl 

hosilni yetishtiraman”. Kimki chap qoʻli va oʻng qoʻli bilan, oʻng qoʻli va chap qoʻli bilan yerga 

ishlov bermasa, unga yer aytadi: “Ey inson! Sen menga ishlov bermayapsan, sen shubhasiz 

tilanchilar orasida boʻlasan, begona eshiklar oldida mungʻayib turasan”. Uzoq vaqt ishlov 

berilmasdan, ekuvsiz qolib ketgan yer – turmushga chiqolmay, befarzand oʻtgan qariqiz bilan 

baravardir, degan hikmatli fikr “Avesto” zamonidan bizgacha yetib kelgan. Bu esa turli davrlar 

madaniyatning vorisiyligini va uzluksizligini koʻrsatadi. 

Bizga maʼlumki, Markaziy Osiyoda yashovchi xalqlarning sheʼriyati va musiqa sanʼati 

sinkretik (bir-biridan ajralmagan) holda vujudga kelgan. Bu jarayon eramizdan avvalgi I ming 

yillikka toʻgʻri kelmoqda. Bu esa oʻz navbatida qadimiy xalq ogʻzaki ijodidagi musiqiy-sheʼriy 

asarlarda bayon etilgan qahramonlik, marosim, mehnat va diniy mavzulardagi qoʻshiqlar, 

sheʼrlar, dostonlar bilan xarakterlanadi. Jumladan, Siyovush, Rustam, Shiroq kabi doston va 

qoʻshiqlarni fikrimizning yaqqol dalili sifatida bayon qilishimiz mumkin. Xalqimizning 

durdonasi boʻlgan “Avesto” kitobida ham ajdodlarimizning turmush tarzi, anʼanalari, maʼnaviy 

dunyosi, ijtimoiy hayoti toʻgʻrisida koʻplab maʼlumotlar bor. Filologiya fanlari doktori, professor 

Q.Sodiqovning “Sharq klassik filologiyasi” deb nomlangan ilk toʻplamida marosimlarda ijro 

etiladigan qoʻshiqlar haqida quyidagicha maʼlumotlar keltirilgan. “Movarounnahr va 

Xurosondagi islomgacha boʻlgan dinlar qatorida Kushon (I-IV asrlar) va Eftalitlar (V-VI asr 

oʻrtalari) davlatlari davrida chetdan kirib kelgan budda va xristian dinlari musiqa bilan bevosita 

bogʻliq boʻlsa-da, ammo vatani Xorazm hisoblangan. Muqaddas kitobning eng qadimiy 

qismlaridan “Yasna” atalmish 17-bobi “Gotlar”, “Gimnlar” deb nomlangan. Ular turli 

marosimlarda ijro etiladigan qoʻshiqlarni oʻz ichiga oladi. 

Qoʻshiqlarni ijro etish, duolarni oʻqish, ibodat davomida ovozni idora etish va ijroning 

taʼsir kuchini oshirish yoʻllari Zardusht misolida koʻrsatiladi. Masalan, Zaratushtra (Zardusht) 

bola tugʻilgan zahoti sheʼriy duolarni toʻrt marta toʻxtab-toʻxtab, har gal ovozini balandroq 

koʻtarib oʻqigan. Shunisi diqqatga sazovorki, “Avesto”ning oʻzi ham, uning sharhlari (Zend) ham 

milodning VI asrigacha toʻlaligicha ogʻzaki saqlanib kelingan. Jumladan, “Avesto”ning “Gotlar”i 

musiqa joʻrligida ijro etilib, duolar oʻz vaqtida lozim mutanosiblik (garmoniya) bilan va 

muayyan pardalarda (registr), ovozlarning zarur ohanglari va pardalarni toʻla saqlagan holda 

kuylanishi talab qilingan”. Shu holda avloddan-avlodga ogʻzaki oʻtib kelgan. Ularning muayyan 

ovoz ohanglariga ega ekanligi, yaʼni “qoʻshiqonaligi” koʻp asrlar jarayonida ogʻzaki saqlanib 

qolishiga oʻziga xos kafolat boʻlib xizmat qildi va bu ohanglar asrlar osha yashab keldi”[2]. 

“Avesto”da taʼkidlanganidek, “daryolarning kemabop keng oqimlari yoʻnalishida 

joylashgan” bu qadimgi voha, yaʼni, Xorazm madaniyati haqidagi ilk qiyosiy maʼlumotlarni 

yunon olimlaridan Gerodot (tarix), Strabon (geografiya), Arrian va Kvint Kursiy Ruf (Aleksandr 

Makedonskiy yurishlariga oid) asarlarida uchratish mumkin. Lekin daslabki ishonarli dalillar 

aynan shu zaminda oʻsib voyaga yetgan Muso al-Xorazmiy (783-850)ning “Tarix kitobi”da va 

“Musiqa risolasi”, Beruniyning “Qadimgi xalqlardan qolgan yodgorliklar”i va Abu Abdulloh 

Muhammad Xorazmiy (vafoti – 997)ning “Mafotih al-ulum” (“Ilmlar kaliti”) nomli, butun Oʻrta 

va Yaqin Sharqda tan olingan qomusiy asarida bayon qilinganligi maʼlum. Jumladan, soʻngi 

manbalarda – oʻzga ilmlar qatori, musiqa madaniyati va sanʼatining umumbashariy, nazariy va 

estetik masalalari, ayrim janr va shakllari taʼrifi hamda tahlili berilgan. 

Turkiy va forsiy tillarda keng tarqalgan “nazmiy musiqiy” noma janri asoschisi, noziktaʼb 

shoir Xorazmiy (XIII asr oxiri – XIV asr boshlari) qalamiga mansub “Muhabbatnoma”da soʻz va 

kuy sanʼatining oʻziga xos tadrijiy bayoni namunalarini uchratish mumkin: 

“Husayniy” pardasida uzra turub soz, 

Mugʻanniy bu gʻazalni qildi ogʻoz. 

Yoki: 

“Iroq”iy mutribe hoham hush ilhon, 

Kixondin gʻazalrodar “Sifihon”. 

Muallif oʻzining “Muhabbatnoma”sidagi atigi ikki baytida – jami uch 

maqom”(“Husayniy”,“Iroq”, “Isfixon”), musiqa cholgʻu sozini muayyan parda (“Husayniy”)ga 

sozlanishi, birinchi baytni shu asnoda kuylayotgan hofiz (mugʻanniy) ovozi, yaʼni 

boshlayotganligini va nihoyat, oʻzga (“Iroq”) pardadagi yoqimli cholgʻu asar ehtiyoji 

tugʻilganligini katta mahorat bilan tasvirlaydi. 

Xulosa. “Yeng moʻtabar, qadimiy qoʻlyozmamiz... Bu nodir kitob bundan 30 asr 

muqaddam ikki daryo oraligʻida, mana shu zaminda umrguzaronlik qilgan ajdodlarimizning biz 

avlodlariga qoldirgan maʼnaviy, tarixiy merosidir[7]”. Birinchi Prezidentimiz I. A .Karimov bu 

soʻzlarni bejiz aytmaganlar. “Avesto” ayni zamonda bu qadim oʻlkada buyuk davlat, buyuk 

maʼnaviyat, buyuk madaniyat boʻlganidan guvohlik beruvchi tarixiy hujjatdir. Unda markaziy 

Osiyo xalqlari bundan 3 ming yil oldingi davrlarda yoritib berilgan.  

